
Aallarnisaasunut nuna tamakkerlugu ukiumoortumik Nersornaasiisarnermik 

pilersitsinissamik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Naalakkersuisut unammisitsineq kisiat 

aqqutissiuutissavaat, tassanilu akissarsiaasinnaasut, agguaassinerusinnaasut, 

angalanerusinnaasut, assigisinnaasaallu suliffeqarfinnit namminersortunit, 

aaqqissuussisimanernit, aningaasaateqarfinnit imaluunniit avataani suleqatigisanit 

aningaasalersorneqassallutik suleqatigisartakkat avataaneersut. 

  

(Inatsisartunut ilaasortaq Napaartoq Isak Petrussen, Demokraatit) 

 

Akissuteqaat 

(Nunanut Allanut, Inuussutissarsiornermut Aatsitassanullu Naalakkersuisoq) 

 

Siullermeerneqarnera 

Naalakkersuisut Inatsisartuni ilaasortaq Napaartoq Isak Petrussen, Demokraatit 

aallarnisaasunut nuna tamakkerlugu ukiumoortumik Nersornaasiisarnermik 

pilersitsisoqarnissaanik aalajangiiffigisassatut siunnersuuteqarneranut qujaffigaat. 

 

Aallarnisaanerup ersarinnerulersinneqarnissaanik aamma suliffeqarfiit aallarnisaasullu 

nutaaliornermut inuussutissarsiutinillu ineriartortitsinermut tunngatillugit 

erseqqinnerulersinneqarnissaannik siunnersuuteqartup kissaateqarnera Naalakkersuisunit 

taperserneqarput. Aallarnisaasut inuussutissarsiuteqartut nukittuumik 

assigiinnginnerusunillu ineriartortinneqarneranni pingaarutilittut inissisimasuupput. 

 

Naalakkersuisulli isumaqarput, nersornaasiisarnermik taamatut atuutsitsilerlunilu 

ingerlatsinissap Naalakkersuisunit isumagineqartarnissaa siunertamut naapertuulluarnersoq 

eqqarsaatigineqartariaqartoq. Suliniuteqartareerpoq aallarnisaasunik 

erseqqinnerulersitsillutillu nersorinnittartunik, taakkununnga ilaavoq GrønlandsBANKEN-

ip ukiumoortumik aallarnisaasunut akissarsisitsisarnera. Taamaammat suliniutit 

atuutereersut nutaallu pisariaqanngitsumik imminnut qaleriittoortinneqartarnissaasa 

pinngitsoortinneqarnissaa pingaaruteqarpoq. 

 

Naalakkersuisut taamaammat isumaqarput, nuna tamakkerlugu Nersornaasiisarnermik 

pilersitsisoqarnissaa sulissutigineqartariaqartoq, tamatumunngali peqatigitillugu 

inuussutissarsiutinik siuarsaanerup aallarnisaasarnerullu iluini sulisooreersunik 

suleqateqarluni tamatuma pilersinneqarnissaa periarfissaasariaqartoq isumaqarlutik. Nalik 

Ventures, kommunini inuussutissarsiutinik siuarsaasartut ingerlatsisullu allat tassunga 

atatillugu pissusissamisoortumik suleqatigineqarsinnaapput. Tamatuma 

inuussutissarsiuteqartut allanillu suliallit suleqatigiinnerunissaannik siunnersuuteqartup 

kissaateqarnera tapersersinnaavaa. 

 

Tamatumalu kingunerisaanik Naalakkersuisut imaattunik allannguutissatut 

siunnersuuteqarput: 

”Aallarnisaasunut nuna tamakkerlugu ukiumoortumik Nersornaasiisarnermik 

pilersitsinissamik, tassunga ilanngullugu Nalik Ventures, kommunini inuussutissarsiutinik 

siuarsaasartut ingerlatsisullu allat suleqatigalugit tamanna iluatsittumik 

pilersinneqarsinnaanersoq pillugit Naalakkersuisut suliakkerneqarnissaannik Inatsisartut 

aalajangiiffigisassaattut siunnersuut. Akissarsiaasinnaasut, agguaassinerusinnaasut, 

angalanerusinnaasut, assigisinnaasaallu suliffeqarfinnit namminersortunit, 

aaqqissuussisimanernit, aningaasaateqarfinnit imaluunniit avataani suleqatigisanit 

aningaasalersorneqassallutik.” 

 


